
STIJORAT BANKLARI 

TOMONIDAN INVESTITSIYA 
LOYIHALARINI MOLIYALASHNI 

RIVOJLANTIRISH 
IMKONIYATLARI

Abduqodirova Ozoda Anvarjon qizi
Toshkent davlat iqtisodiyot universiteti Magistratura 2 kurs talabasi

Annotatsiya: Tijorat banklari tomonidan investitsiya loyihalarini moliyalashni rivojlantirish imkoniyatlari, investitsiya loy-
ihalarini moliyalashning iqtisodiy mohiyati, tijorat banklari tomonidan investitsiya loyihalarini moliyalash manbalari, inves-
titsiya loyihalarini moliyalashning tashkiliy jihatlari o‘rganilgan, mamlakatdagi tijorat banklarining investitsion portfeli tahlil 
qilingan. Tijorat banklari tomonidan investitsiya loyihalarini moliyalashni rivojlantirish imkoniyatlari bo‘yicha xulosa va 
takliflar keltirilgan.

Kalit so‘zlar: tijorat banki, investitsiya loyihalari, innovatsion texnologiyalar, kredit portfel, loyihalarni moliyalashtirish, moli-
yalashtirish manbalari, kredit, xalqaro hamkorlik.
Abstract: In the process of financial provision of investment analysis of commercial banks, financial development guide-
lines for investment, financial activity of bank investment financing were highlighted, organizational management of bank 
investment financing was studied, bank investment business portfolio in the country was analyzed. Assistance and pro-
posals for financial development of investment business by commercial banks.

Key words: commercial banking, investment basics, investment technologies, credit portfolio renewal, financing, sources 
of financing, credit, international cooperation.
Аннотация: В процессе финансового обеспечения инвестиционного анализа коммерческих банков освещены 
основные направления финансового развития инвестиций, финансовая деятельность банковского инвестици-
онного финансирования, изучено организационное управление банковским инвестиционным финансированием, 
проанализирован инвестиционный бизнес-портфель банков в стране. Помощь и предложения по финансовому 
развитию инвестиционного бизнеса со стороны коммерческих банков.

Ключевые слова: коммерческий банкинг, основы инвестирования, инвестиционные технологии, обновление кре-
дитного портфеля, финансирование, источники финансирования, кредит, международное сотрудничество.

K I R I S H
Bugungi kunda barcha sohalarda iqtisodiy o‘sish va barqaror rivojlanishni ta’minlashda tijorat banklar-

ining o‘rni nihoyatda muhim ahamiyat kasb etadi. Investitsion loyihalarni qo‘llab quvvatlash iqtisodiyotga yangi 
innovatsion loyihalarni kirib kelishiga, kichik va o‘rta biznes faoliyatini yanada kengayishiga, qo‘shimcha ishchi 
o‘rnini yaratilishiga, aholi daromadlarini oshishiga hamda bozor iqtisodiyotini jadal rivojlanishiga olib keladi. 
Investitsion loyihalarni qo‘llab quvvatlash hamda moliyalashtirishda mamlakatdagi tijorat banklari muhim o‘rin 
tutadi. So‘nggi yillarda investitsiya loyihalari soni tobora ortib bormoqda, bu esa tijorat banklari tomonidan o‘z 
moliyaviy vositalari va yondashuvlarni mos ravishda ishlab chiqishni hamda o‘z investitsion faoliyatini kengay-
tirishni talab qilmoqda. 

Zamonaviy iqtisodiy muhit doimiy ravishda o‘zgarib turadi, uning ishtirokchilari, shu o‘rinda tijorat banklari 
ushbu o‘zgaruvchan muhitga moslashish uchun doimo o‘z faoliyatlarini kengaytirib borishlari, moliyalashtirish 
vositalarini faol ravishda ishlab chiqishlari talab etiladi. 

Xususan, tijorat banklarining investitsion loyihalarni moliyalashtirish imkoniyatlarini oshirish hamda 
bankning faoliyatini takomillashtirish maqsadida mamlakatimizda ham bir qancha islohotlar amalga oshirib 
kelinmoqda. Jumladan, O‘zbekiston Respublikasi Prezidentining 2009-yil 28-iyuldagi “Tijorat banklarining inves-
titsiya loyihalarini moliyalashtirishga yo‘naltiriladigan uzoq muddatli kreditlari ulushini ko‘paytirishni rag‘batlan-
tirish borasidagi qo‘shimcha chora-tadbirlar to‘g‘risida”gi PQ-1166-son qaroriga muvofiq yangi ishlab chiqar-
ishlarni tashkil etish, korxonalarni modernizatsiya qilish, texnik va texnologik qayta jihozlash bo‘yicha bankning 
kredit hamda investitsiya siyosatini va investitsiya loyihalarini uzoq muddatli kreditlash mexanizmlarini yanada 

takomillashtirish, buning asosida bankning uzoq muddatli resurs bazasini mustahkamlash, investitsiya loyihala-
rini moliyalashga o‘z moliya mablag‘larini sarflash va ulardan samarali foydalanish, loyihalarning amalga oshirib 
borilishini doimiy monitoring qilish, qo‘yilgan mablag‘larning o‘z vaqtida va to‘liq qaytarilishini ta’minlash tijorat 
banklari oldiga qo‘yilgan muhim vazifalar etib belgilangan.

Tijorat banklarida investitsiya loyihalarini moliyalashtirishning bir qancha imkoniyatlari mavjud bo‘lib, yangi 
texnologiyalarni joriy etish, sun’iy intellekt imkoniyatlaridan foydalanib bank faoliyatini takomillashtirish, inno-
vatsion startup loyihalarni moliyalashtirish, barqaror rivojlanish va atrof-muhitga salbiy ta’sirlarni kamaytirishga 
qaratilgan loyihalarni qo‘llab-quvvatlash ana shunday imkoniyatlardan hisoblanadi.

M A V Z U G A  O I D  A D A B I Y O T L A R  S H A R H I
Mahalliy tadqiqotchi olimlarimizdan A.B.Sherov va X.M.Radjabov o‘z ilmiy ishlanmalarida tijorat banklarini 

investitsiya loyihalarini moliyalashtirish subyekti sifatida tahlil qiladilar. Tijorat banklari tomonidan investitsion 
loyihalar moliyalashtirilganda bunday loyihalarning likvidlilik darajasi past baholanadi. Bu o‘z navbatida bank 
tomonidan investitsion loyihalarni moliyalashtirish jozibadorligini pasaytiradi va qator muammolarni yuzaga kel
tiradi. A.B.Sherov va X.M.Radjabov fikriga ko‘ra tijorat banklari tomonidan investitsiya loyihalarini moliyalashti-
rish jozibadorligini oshirish va mavjud muammolarning yechimini topish muhim vazifalardan hisoblanadi.

L.E.Filippovaning ilmiy tadqiqot ishlanmasida investitsiya loyihalarini moliyalashda banklarning ahamiyati 
keng ochib berilgan. Unga ko‘ra, agar avval tijorat banklari faqatgina kreditlar bilan chegaralangan bo‘lsalar, 
bugungi kunga kelib ular jahon iqtisodiyotining investitsiya strategiyalari va klasterlarini ishlab chiqishda eng 
muhim bo‘g‘in deb e’tirof etiladi.

Rossiyalik tadqiqotchi L.A.Garbachning “Investitsion va innovatsion loyihalarni moliyalashtirishning joriy 
manbalari” ilmiy maqolasida zamonaviy iqtisodiy sharoitda innovatsion va investitsion loyihalarni moliyalashti-
rish manbalaridan biri sifatida mamlakatdagi tijorat banklari alohida ko‘rsatib o‘tiladi.

K.Z.Xomitovning ilmiy tadqiqot xulosalariga ko‘ra, tijorat banklarining investitsiya faoliyatining faollashuvi 
davlat tomonidan faol investitsiya siyosatini amalga oshirish bilan bog‘liqdir. Yuqori rivojlangan davlatlar amali
yotiga ko‘ra, tijorat banklarining o‘rta va uzoq muddatli kreditlari investitsiya loyihalarini moliyalashtirishda 
asosiy muhim manbalardan bo‘lib xizmat qiladi. 

K.Z.Xomitovning fikriga ko‘ra, O‘zbekistonda ham mamlakatning barqaror iqtisodiy rivojlanishini ta’minlash 
uchun investitsiya loyihalarini tijorat banklarining uzoq muddatli kreditlari hisobiga moliyalashtirish imkoniyatla-
rini kengaytirish lozim.

Investitsiya loyihasini tijorat banklari tomonidan moliyalashtirishda tijorat banklarining moliyalashtirish 
manbalari xilma-xilligi, faoliyat turining kengligi alohida ahamiyatga ega. Sh.E.Nematova va I.K.Usmonaliyev 
larning ilmiy ishlanmalariga ko‘ra xorij amaliyotida banklar 300dan ortiq operatsiyalarni amalga oshiradi. Mam-
lakatimizdagi tijorat banklari esa, asosan, kredit berish va depozit qabul qilish bilan shug‘ullanadi. Shuning 
uchun moliyaviy xizmat turlarini ko‘paytirish, bankning daromad manbalarini kengaytirish asoslarini shakllanti-
rish muhim vazifalardan biridir deb ta’kidlaydilar.

T A D Q I Q O T  M E T O D O L O G I YA S I
Barcha olib boriladigan ilmiy ishlanmalarda hal qiluvchi rolni to‘g‘ri tuzilgan ilmiy ish metodologiyasi o‘ynaydi. 

Ushbu maqolada bir qancha metodlardan keng foydalanilgan, jumladan, taqqoslash, mavjud statistik ma’lumot
lar tahlili, induksiya va deduksiya, umumlashtirish, tizimlashtirish kabi usullardan foydalanilgan. To‘plangan 
ma’lumotlar asosida yakuniy xulosa va takliflar ishlab chiqilgan.

T A H L I L  V A  N A T I J A L A R
Tijorat banklari tomonidan investitsiya loyihalarini moliyalashtirish zamonaviy iqtisodiyotning muhim yo‘na

lishi hisoblanadi. Banklar uchun bu nafaqat foizlar va to‘lovlar hisobiga daromadni oshirish, balki mijozlar bilan 
munosabatlarni rivojlantirish, bizneslarini kengaytirish va risklarni diversifikatsiya qilish imkoniyatini ham taqdim 
etadi.

Tahlil investitsiya loyihalarining moliyalash jarayonida yuzaga kelishi mumkin bo‘lgan risklarni aniqlashga 
yordam beradi. Bu risklar banklarga investitsiya loyihalarini moliyalashda boshqarish strategiyalarini shakllan-
tirish va moliyalashni samarali bo‘lishga imkon beradi. Tahlil banklar uchun investitsiya loyihalarining moliyala
shining daromad va foydani aniqlashda muhimdir.

Iqtisodiyotimizni modernizatsiyalash, jumladan, texnik va texnologik yangilash uning raqobatbardoshligini 
keskin oshirish va eksport salohiyatini kengaytirishga xizmat qilmoqda. Bu jarayonda innovatsion va energiya 
tejovchi texnologiyalar asosida yangi ishlab chiqarish quvvatlarini tashkil etish, jahon bozorida xaridorgir mahsu-
lotlar ishlab chiqarishni rivojlantirish muhim o‘rin tutadi. Bank tizimi tomonidan iqtisodiy barqarorlikni ta’minlash 
maqsadida amalga oshirilayotgan moliyaviy-investitsiya siyosati bugungi kunda o‘z samarasini bera boshladi.

1- rasm: Tijorat banklari tomonidan 2018-yil 1-dekabr holatiga (yil boshidan) investitsion loyihalarni 
moliyalashtirish ko‘rsatkichlari1

2018-yil 1-dekabr holatiga tijorat banklari tomonidan ishlab chiqarishni modernizatsiya qilish, texnik va 
texnologik jihozlarni yangilash, shuningdek, ilg‘or texnologiyalar asosida raqobatbardosh mahsulotlar ishlab 
chiqarishni rivojlantirishni qo‘llab-quvvatlashga 35,1 trillion so‘m ajratildi. Bu 2017-yilning shu davrida ajratilgan 
investitsiya kreditlari hajmidan 2,4 barobar ko‘pdir. Banklarning investitsiya faoliyatida asosiy e’tibor tarmoqni 
rivojlantirish, mahalliylashtirish va hududlarni rivojlantirish dasturlariga kiritilgan loyihalarni o‘z vaqtida va to‘liq 
moliyalashtirishni ta’minlashga qaratilgan.

2-rasm: 2022-yilda banklar tomonidan ajratilgan investitsion kreditlar (oylar kesimida)2

2022-yilda tijorat banklarining jami aktivlari 25 foizga o‘sib, 2023-yilning 1-yanvar holatiga 557 trln so‘mga 
yetdi va aktivlarning 70 foizini kredit qo‘yilmalari tashkil etdi.

2-rasm ma’lumotlariga ko‘ra, banklar tomonidan aholi va tadbirkorlik subyektlarini moliyaviy qo‘llab-quvvat-
lash maqsadlariga 2022-yilda 203 trln so‘m yoki 2021-yilga nisbatan 22 foizga ko‘p kreditlar ajratilib, jami bank 
kreditlari qoldig‘i 390 trln so‘mdan oshdi. Ushbu kreditlarning 68 foizi (138 trln so‘m) korporativ mijozlarga va 32 
foizi (65 trln so‘m) aholiga yo‘naltirildi.

1	  O‘zbekiston Respublikasi Markaziy Banki, 2022-yillik hisoboti ma’lumotlari asosida.
2	 O‘zbekiston Respublikasi Markaziy Banki, 2022-yillik hisoboti ma’lumotlari asosida.

Investitsion loyihalarni tijorat banklari tomonidan moliyalashtirishni rivojlantirish imkoniyatlarini tahlil qilish 
banklar uchun qo‘shimcha daromad manbaini shakllantirish, xalqaro darajada samarali faoliyat olib borish va 
mamlakat iqtisodiy-ijtimoiy ahvolini yanada yaxshilashga imkon beradi.

1-jadval: Tijorat banklarida investitsiya loyihalarini moliyalashtirishni rivojlantirish imkoniyatlari3

№ Imkoniyatlar Ta’rif

1 Yangi moliyaviy 
mahsulotlarni ishlab chiqish

Yangi moliyaviy mahsulotlarni ishlab chiqish va joriy etish. Bu innovatsion kredit 
mahsulotlari, obligatsiyalar va boshqa moliyaviy vositalar bo‘lishi mumkin.

2 Investorlar bilan hamkorlikni 
mustahkamlash

Banklar investitsiya loyihalarini moliyalashtirish uchun qo‘shimcha resurslarni jalb 
qilish maqsadida investorlar, jumladan, turli investitsiya fondlari va moliya institutlari 
bilan munosabatlarini kengaytirishi mumkin

3 Texnologik innovatsiyalar

Blokcheyn, sun’iy intellekt va ma’lumotlar tahlili kabi yangi texnologiyalardan 
foydalanish risklarni baholash, loyihalarni boshqarish va kredit portfeli monitoringi 
jarayonlarini yaxshilashi mumkin, bu esa investitsiya loyihalarini yanada samarali 
moliyalashtirishga yordam beradi

4 Mintaqaviy va xalqaro 
hamkorlikni rivojlantirish

Tijorat banklari turli hududlar va tarmoqlardagi loyihalarni moliyalashtirish 
imkoniyatlarini kengaytirish maqsadida boshqa moliya institutlari, davlat tashkilotlari 
va xalqaro moliya institutlari bilan hamkorlikni faol rivojlantirishi mumkin

Loyihani moliyalashtirishda tijorat banklarining ahamiyati nihoyatta katta. Loyihani amalga oshirishda o‘z 
kapitali va qarz mablag‘lari o‘rtasidagi nisbat sohaga qarab o‘zgarib boradi. Ta’kidlash joizki, so‘nggi o‘n yil 
ichida ularning loyihalarni amalga oshirishdagi roli sezilarli darajada o‘zgargan. Agar ilgari banklar asosan 
kredit funktsiyasi bilan chegaralangan bo‘lsa, hozirda ular jahon iqtisodiyotining investitsiya strategiyalari va 
klasterlarini ishlab chiqishda eng muhim bo‘g‘in hisoblanadi.

Investitsion loyihalarni moliyalashtirish iqtisodiy o‘sish va rivojlanishni rag‘batlantirishda asosiy rol o‘ynaydi, 
chunki u kompaniyalar va hukumatlarga o‘z strategik rejalarini amalga oshirish va o‘z maqsadlariga erishish 
imkonini beradi. Bu yo‘lda tijorat banklarining moliyaviy qo‘llab quvvatlashi esa alohida ahamiyatga ega his-
oblanadi.

Tijorat banklari bilan investitsiya loyihalarini moliyalashtirishni rivojlantirish imkoniyatlari sezilarli bo‘lishi 
mumkin va ko‘plab omillarga, jumladan, iqtisodiy muhit, tartibga solish, texnologik innovatsiyalar va mijozlar 
ehtiyojlarining o‘zgarishiga qarab farq qilishi mumkin.

Tijorat banklari tomonidan investitsion loyihalarni rivojlantirishda yangi moliyaviy mahsulotlarni ishlab 
chiqish, investorlar bilan hamkorlikni mustahkamlash, texnologik innovatsiyalar, sun’iy intellekt imkoniyatlaridan 
foydalanish, mintaqaviy va xalqaro hamkorlikni kuchaytirish kabi yo‘nalishlarga e’tibor qaratish lozim. 

X U L O S A  V A  T A K L I F L A R
Tijorat banklari tomonidan investitsiya loyihalarini moliyalashtirishni rivojlantirish imkoniyatlari juda katta. 

Hozirgi tendensiyalar innovatsion moliyaviy vositalar va raqamli texnologiyalardan foydalanishni o‘z ichiga 
oladi. Amaldagi amaliyot va muvaffaqiyatli holatlarni o‘rganishga asoslangan tahlil metodologiyasi samarali 
yondashuvlarni aniqlash va investitsiya loyihalarini moliyaviy qo‘llab-quvvatlashni optimallashtirish imkonini 
beradi.

Tijorat banklari tomonidan investitsiya loyihalarini moliyalashtirish iqtisodiy o‘sish va taraqqiyotni rag‘bat-
lantirishda muhim o‘rin tutadi. Yangi moliyaviy vositalarni ishlab chiqish va o‘zgaruvchan iqtisodiy muhitga 
moslashish banklarga kelgusida investitsiya loyihalarini samarali qo‘llab-quvvatlash imkonini beradi.

Izlanishlar natijasi shuni ko‘rsatadiki, investitsiya loyihalarini moliyalashtirishning muvaffaqiyatli rivojlanishi 
ko‘p hollarda davlat, xususiy va xalqaro institutlarning samarali o‘zaro hamkorligiga, shuningdek, qulay inves-
titsiya muhiti va shaffof o‘yin qoidalarini yaratishga bog‘liq. Buning uchun moliyaviy bozorlarni yaxshilash, moli-
yaviy savodxonlikni oshirish va moliyaviy innovatsiyalarni rag‘batlantirish bo‘yicha sa’y-harakatlar talab etiladi.

Tijorat banklari tomonidan innovatsion loyihalarni moliyalashtirish manbalarini yanada kengaytirish, moli-
yalashtirishda yangi innovatsion texnologiyalardan foydalangan holda loyihani tahlil qilish va uning samarador-
ligini to‘g‘ri baholash, xalqaro hamkorlikni kuchaytirib, jahon tajribasini o‘rganish va uni qo‘llash tijorat banklari 
investitsiya faoliyatini yanada kuchaytirishga imkon yaratadi. 

3	 Tadqiqotlar natijasida muallif ishlanmasi

